
Кароза Алена Станіславаўна
Таленавіты настаўнік, майстар вышэйшай кваліфікацыі Алена Станіславаўна Кароза першай узышла на алімп рэспубліканскага конкурсу педагагічнага майстэрства і стала лаўрэатам рэспубліканскага конкурсу “Настаўнік года - 1992”. Дасягнуць такіх вяршынь мог толькі настаўнік, які валодае вялікім педагагічным майстэрствам.

Дзе ж пачатак нараджэння такога таленавітага чалавека?

А ўсё пачалося з нараджэння цудоўнай дзяўчынкі Аленкі ў вёсцы Каралін Зэльвенскага раёна, з любові да сваіх працавітых бацькоў, а затым да сваёй першай настаўніцы.Яна, як і мама, была для дзяўчынкі самым чыстым і светлым, самым прыгожым і чалавечным, самым мудрым, высакародным і стала прыкладам на ўсё жыццё. 

Дарэчы, Алене Станіславаўне шанцавала на настаўнікаў, пачынаючы з пачатковых класаў і да заканчэння Беларускага дзяржаўнага універсітэта. Вучылася яна вельмі добра. Сярод вучняў, а затым і сярод студэнтаў яна выдзялялася сваімі ведамі, сваім поглядам на жыццё, інтэлектам. На “выдатна” закончыўшы 8-гадовую школу, Алена Станіславаўна прадаўжае вучобу ў Ваўкавыскім педвучылішчы. 

Закончыўшы яго з “чырвоным” дыпломам і з накіраваннем у БДУ, маладая настаўніца прыязджае на працу ў Славаціцкую школу, дзе працуе старэйшай піянерважатай. Затым  Алену Станіславаўну прызначаюць на пасаду дырэктара Зэльвенскага Дома піянераў. У гэты час яна паступае на гістарычнае аддзяленне БДУ, працуе піянерскай важатай у Міжэрыцкай СШ, а потым лёс зноў звязвае яе з г.п. Зэльва. Алену Станіславаўну пераводзяць у Зэльвенскую школу-інтэрнат настаўніцай пачатковых класаў. З цягам часу (1976г.) Алену Станіславаўну пераводзяць працаваць настаўніцай пачатковых класаў у СШ №2, дзе яна і працавала да выхаду на пенсію.

Але не толькі настаўніцтва стала лёсам Алены Станіславаўны. Бог узнагародзіў яе вялікім талентам. Яна і паэт, і спявачка.
Алена Станіславаўна кіравала школай маладога настаўніка і школай перадавога вопыту, метадычным аб’яднаннем і секцыяй настаўнікаў пачатковых класаў,узначальвала педагагічны ўсенавуч бацькоў 1-ых класаў “Першы крок”. Пры гэтым на базе яе класаў прайшлі стажорскую практыку 23 студэнткі Ваўкавыскага педвучылішча, педагагічных ВНУ рэспублікі.Яна не толькі распрацоўвае адкрытыя ўрокі, але і дапамагае калегам парадай і канкрэтнай справай. Шмат чытае літаратуры па педагогіцы і псіхалогіі , пільна вывучае вопыт лепшых педагогаў рэспублікі. За свае заслугі яна не засталася не заўважанай кіраўніцтвам. Алена Станіславаўна ўзнагароджана Ганаровай граматай ЦК ЛКСМБ (1971), Ганаровай граматай Міністэрства Асветы БССР (1972,1984), Ганаровай граматай АблАНА (1985), граматай РАНА(1991). Алена Станіславаўна адзіны настаўнік у нашым раёне, які двойчы ўзнагароджаны знакам “Выдатнік народнай асветы”.
На пенсіі.

